
　　昔文王歌德，武王歌興，夫命世之主，樹身行道，非唯一時，亦由開基植緒，光于

來世者也。自我中漢之末，王綱棄柄，雄豪并起，役殷難結，生人涂地。于是世主感而

慮之，初自燕、代則仁聲洽著，行自齊、魯則英風播流，寄業荊、郢則臣主歸心，顧援

吳、越則賢愚賴風，奮威巴、蜀則萬里肅震，厲師庸、漢則元寇斂跡，故能承高祖之始

兆，復皇漢之宗祀也。然而奸兇懟險，天征未加，猶孟津之翔師，復須戰于鳴條也。天

祿有終，奄忽不豫。雖攝歸一統，萬國合從者，當時俊乂扶攜翼戴，明德之所懷致也，

蓋濟濟有可觀焉。遂乃并述休風，動于後聽，其辭曰：

皇帝遺植，爰滋八方。

別自中山，靈精是鍾。

順期挺生，杰起龍驤。

始于燕、代，伯豫君荊。

吳、越憑賴，望風請盟。

挾巴跨蜀，庸漢以并。

乾坤復秩，宗祀惟寧。

躡基履跡，播德芳聲。

華夏思美，西伯其音，

開慶來世，歷載攸興。〈贊昭烈皇帝〉

忠武英高，獻策江濱。

攀吳連蜀，權我世真。

受遺阿衡，整武齊文。

敷陳德教，理物移風。

賢愚競心，僉忘其身。

誕靜邦內，四裔以綏。

屢臨敵庭，實耀其威。

研精大國，恨于未夷。〈贊諸葛丞相〉

司徒清風，是咨是臧，

識愛人倫，孔音鏘鏘。〈贊許司徒〉

關、張赳赳，出身匡世。

扶翼攜上，雄壯虎烈。

藩屏左右，翻飛靈發。

濟于艱難，贊主洪業。

侔跡韓、耿，齊聲雙德。

交等無禮，并致奸慝。

悼惟輕慮，隕身匡國。〈贊關云長、張益德〉

驃騎奮起，連橫合從。

首事三秦，保據河、潼。

宗計于朝，或異或同。

敵以乘釁，家破軍亡。

乖道反德，托鳳攀龍。〈贊馬孟起〉

翼侯良謀，料世興衰。

委質于主，是訓是諮。

暫思經算，睹事知機。〈贊法孝直〉

軍師美至，雅氣曄曄。

致命明主，忠情發臆。

惟此義宗，亡身報德。〈贊龐士元〉

將軍敦壯，摧鋒登難。

立功立事，于時之干。〈贊黃漢升〉

掌軍清節，亢然恒常。

讜言惟司，民思其綱。〈贊董幼宰〉

安遠強志，允休允烈。

輕財果壯，當難不惑。

以少御多，殊方保業。〈贊鄧孔山〉

揚威才幹，欷歔文武。

當官理任，欷歔辯舉。

圖殖財施，有義有敘。〈贊費賓伯〉

屯騎主舊，固節不移。

既就初命，盡心世規。

軍資所恃，是辨是裨。〈贊王文儀〉

尚書清尚，敕行整身。

抗志存義，味覽典文。

倚其高風，好侔古人。〈贊劉子初〉

安漢雍容，或昏或賓。

見禮當時，是謂循臣。〈贊糜子仲〉

少府修慎，鴻臚明真。

諫議隱行，儒林天文。

宣班大化，或首或林。〈贊王元泰、何彥英、杜輔國、周仲宣〉

車騎高勁，惟其泛愛。

以弱制強，不陷危墜。〈贊吳子遠〉

安漢宰南，奮擊舊鄉。

翦除蕪穢，惟刑以張。

廣遷蠻、濮，國用用強。〈贊李德昂〉

輔漢惟聰，既機且惠。

因言遠思，切問近對。

贊時休美，和戎業世。〈贊張君嗣〉

鎮北敏思，籌畫有方。

導師禳穢，遂事成章。

偏任東隅，永命不祥。

哀悲本志，放流殊疆。〈贊黃公衡〉

越騎惟忠，厲志自祗。

職于內外，念公忘私。〈贊楊季休〉

征南厚重，征西忠克。

統時選士，猛將之烈。〈贊趙子龍、陳叔至〉

鎮南粗強，監軍尚篤。

并豫戎任，任自封裔。〈贊輔元弼、劉南和〉

司農性才，敷述允章。

藻麗辭理，斐斐有光。〈贊秦子敕〉

正方受遺，豫聞後綱。

不陳不僉，造此異端。

斥逐當時，任業以喪。〈贊李正方〉

文長剛粗，臨難受命。

折沖外御，鎮保國境。

不協不和，忘節言亂。

疾終惜始，實惟厥性。〈贊魏文長〉

威公狷狹，取異眾人。

閑則及理，逼則傷侵。

舍順入兇，《大易》之云。〈贊楊威公〉

季常良實，文經勤類。

士元言規，處仁聞計。

孔休、文祥，或才或臧。

播播述志，楚之蘭芳。〈贊馬季常、衛文經、韓士元、張處仁、殷孔休、習文祥〉

國山休風，永南耽思。

盛衡、承伯，言藏言時。

孫德果銳，偉南篤常。

德緒、義強，志壯氣剛。

濟濟修志，蜀之芬香。〈贊王國山、李永南、馬盛衡、馬承伯、李孫德、李偉南、龔德

緒、王義強〉

休元輕寇，損時致害。

文進奮身，同此顛沛。

患生一人，至于弘大。〈贊馮休元、張文進〉

江陽剛烈，立節明君，

兵合遇寇，不屈其身，

單夫只役，隕命于君。〈贊程季然〉

公弘後生，卓爾奇精，

夭命二十，悼恨未呈。〈贊程公弘〉

古之奔臣，禮有來逼，

怨興司官，不顧大德。

靡有匡救，倍成奔北，

自絕于人，作笑二國。〈贊糜芳、士仁、郝普、潘濬〉

此蜀漢作品在全世界都属于公有领域，因为作者逝世已经超过100年，且作品于1931年1

月1日之前出版。

